ЎЗБЕКИСТОН РЕСПУБЛИКАСИ НОМИДАН
Ҳ  У  К  М

 2021 йил февраль ойининг 16 куни, жиноят ишлари бўйича Тошкент шаҳар Мирзо Улуғбек туман суди, очиқ сайёр суд мажлисида, Мирзо Улуғбек тумани “Мустақиллик” МФЙ биносида, 
Раислик қилувчи Ш.Ш.Бакаев, 
судья ёрдамчиси Б.Ғуломовнинг котиблигида, тарафлардан Тошкент шаҳар Мирзо Улуғбек туман прокурорининг ўринбосари М.Шукуруллаеванинг иштирокида, ХХХга оид 1-1001-2101/46-сонли жиноят ишини кўриб чиқди. 
Иш ҳужжатларига кўра;
ХХХ, 5 ноябрь 1988 йилда Тошкент шаҳрида туғилган, миллати ўзбек, Ўзбекистон фуқароси, маълумоти ўрта-махсус, оилали, 
4 нафар фарзанди бор, вақтинча ишсиз, муқаддам жиноят ишлари бўйича Тошкент шаҳар Шайхонтоҳур тумани судининг 2016 йил 15 август кунидаги ажримига кўра, Ўзбекистон Республикаси ЖКнинг 122-моддаси 1-қисми билан бўлган жиноят иши, Ўзбекистон Республикаси ЖКнинг 661-моддасига асосан ҳаракатдан тугатилган, Тошкент шаҳар, Шайхонтохур тумани, Ф.Абдуллаев 1 тупик кўчаси, 2-уйда истиқомат қилади, айблов хулосаси нусхасини ўз вақтида олган, эҳтиёт чораси гаров қўлланилган,
Ўзбекистон Республикаси ЖКнинг 276-моддаси 1-қисми билан айбланган.

Суд, судланувчи ва гувоҳнинг кўрсатувларини эшитиб, дастлабки тергов жараёнида тўпланган далилларни кўздан кечириб, суд мажлисида аниқланган ҳолатларни муҳокама қилиб, тарафларнинг музокарасини, судланувчининг ҳимоя ва охирги сўзларини тинглаб, қуйидагиларни

А Н И Қ Л А Д И :

ХХХ 2021 йил 15 январь куни соат 23:30 ларда Тошкент шаҳар, Мирзо Улуғбек тумани, Қорасу-6 даҳасида жойлашган “Шодлик” номли саломатлик маркази олдида ўзини шубҳали тарзда тутганлиги сабабли, тўхтатилиб, ҳолислар иштирокида унинг ёни кўздан кечирилганида егнида бўлган спорт кийими (нимчаси)нинг ўнг чўнтагидан оқ рангли полиэтилен пакетга ўралган ҳолда бўлган яшил рангли, ўткир хидли, ўтсимон моддалар ва унинг чап оёғида бўлган қора рангли пайпоғи ичидан оқ рангли қоғозга ўралган ҳолда, ярми йиртилган ҳолда бўлган гугурт қутисига солинган яшил рангли, ўткир хидли, ўтсимон моддалар борлиги аниқланган.
Тошкент шаҳар ИИББ ЭКМнинг 16.01.2021 йилдаги 2/52-сонли кимёвий экспертиза хулосасида, Б.А.Адиловдан олинган яшил рангли, ўтсимон моддалар (обьектлар №1,№2) таркибида фаол гиёҳванд модда, тетрагидроканнабинол мавжуд бўлиб, бу модда “марихуана” деб аталиши, унинг оғирлиги 2,14 граммни ташкил этиши аниқланган.
Суд мажлисида судланувчи ХХХ айбига тўлиқ иқрорлигини билдириб, яъни 2020 йил сентябрь ойларида Тошкент вилояти, Юқори Чирчиқ туманида Ийк-ота даҳасидаги ариқ бўйидаги ташландиқ дала майдони четида ўсиб ётган ёвойи наша ўсимлиги баргларини юлиб олганлигини, 2021 йил 15 январь куни 23:00 ларда Мирзо Улуғбек тумани, Қорасу-6 даҳасидаги Шодлик номли саунага дам олиш учун бормоқчи бўлганлигини, шунда ўзи билан истеъмол қилиш учун қуритиб қўйган наша ўсимлигимни олганлигини, ўзи гиёҳвандлик моддасини пакетга солиб қўйганлигини ва унинг бир қисмини олиб, қоғозга солиб, чап оёғида бўлган пайпоғи ичига солиб қўйганлигини, қолган қисмини эса пакет билан биргаликда нимчасининг ўнг чўнтагига солиб қўйганлигини, саунага кирмоқчи бўлган вақтида, уни ИИБ ходимлари келиб, унга ёнида ноқонуний сақлаб келаётган буюмлари ёки нарсалар бўлса ўзи ихтиёри билан топиширишини сўрашганлигини, шунда ИИБ ходимлари шу ердан икки нафар фуқароларни чақириб, ёнини кўздан кечиришганлигини ва унинг нимчасининг ўнг чўнтагидан ва чап оёғидаги пайпоғи ичидан у чекиши учун олиб қўйган наша гиёҳвандлик моддасини топиб олишганлигини ва холислар иштирокида мазкур моддаларни далолатнома асосида олиб кўйишганлигини, гиёҳвандлик моддасини сотиш ёки уни бирор бир шахсга бериш ниятида бўлмаганлигини, у гиёҳвандлик моддасини ўзининг истеъмоли учун ёнида сақлаб келганлигини, қилмишидан чин кўнгилдан пушаймонлигини билдириб, суддан унга енгилроқ жазо тайинлашни сўради.
Суд мажлисида гувоҳ М.Коваленко, яъни 2021 йилнинг 15 январь куни тахминан соат 23:30 ларда Мирзо Улуғбек тумани, Қорасу-6 даҳасида жойлашган Шодлик номли сауна ўтирган вақтида, ёнига ИИБ ходимлари келиб, бир ҳолатда ҳолис сифатида иштирок этишини сўрашганлигини, у уларнинг таклифига рози бўлиб, улар билан биргаликда Шодлик номли саунанинг ичига кириб борганлигини, у ерда яна бир кишини ҳолис сифатида таклиф этилганлигини кўрганлигини, сўнг, ИИБ ходимлари ХХХга ёнида ноқонуний буюмлар бўлса, чиқаришларини сўрашганлигини, ИИБ ходимлари унинг иштирокида унинг ёнини кўздан кечиришганлигини, кўздан кечириш жараёнида, ХХХнинг устида бўлган нимчасининг ўнг чўнтагидан политэлин пакетга ўралган ҳолда бўлган яшил рангли, ўткир хидли ўтсимон моддалар борлиги аниқланганлигини, бундан ташқари, унинг чап оёқ пайпоғининг ичидан оқ рангли қоғозга ўралган ярим йиртилган гугурт қутисининг ичидан ҳам яшил рангли, ўткир хидли ўтсимон моддалар чиқганлигини, шунда ИИБ ходимлари ХХХдан мазкур моддалар нима эканлигини сўрашган вақтида, ХХХ мазкур моддалар наша гиёҳвандлик моддаси эканлигини ва ўзига тегишли эканлигини айтганлигини, шунда ИИБ ходимлари унинг иштирокида мазкур моддани олиб конверта солиб мухрлашганлигини баён қилган кўрсатмалар бериб ўтди.
Суд, судланувчи ва гувоҳнинг кўрсатувларини эшитиб, иш ҳужжатларини ўрганиб чиқиб, ХХХнинг айби ҳолат юзасидан тўпланган терговолди суриштирув ҳужжатлари, далилий ашёни олиш баённомаси, суд кимёвий экспертизанинг хулосаси, нарсани ашёвий далил деб эътироф этиш тўғрисидаги қарор, фотожадвал, гумон қилинувчининг кўрсаатувларини ҳодиса содир бўлган жойда текшириш ҳақида баённомаси ва фотожадвал, Тошкент шаҳар Наркология диспансерининг 2021 йил 19 январдаги 55-сонли далолатнома ҳамда жиноят ишида тўпланган бошқа далиллар мажмуи билан тўлиқ ўз тасдиғини топган.
Суд, судланувчи ХХХнинг жиноий ҳаракатларига ҳуқуқий баҳо бериб, дастлабки тергов органи томонидан гиёҳвандлик воситаларини ўтказиш мақсадини кўзламай қонунга хилоф равишда ташиш ва сақлашда ифодаланган жиноий ҳаракатлари Ўзбекистон Республикаси ЖКнинг 276-моддаси 1-қисми билан тўғри малакаланган деб ҳисоблайди.
Ўзбекистон Республикаси Олий суди Пленумининг 2006 йил 
3 февраль кунги “Судлар томонидан жиноят учун жазо тайинлаш амалиёти тўғрисида”ги 1-сонли (Пленумнинг 2014 йил 23 майдаги 8-сонли Қарорига асосан киритилган қўшимча ва ўзгартиришлар билан) Қарорнинг 
3-бандига кўра, Жиноят Кодексининг 8,54-моддалари мазмунига кўра, жазо адолатли бўлиши-ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак. Жиноятнинг ижтимоий хавфлилик хусусияти тажовуз объекти (инсон ҳаёти ва соғлиғи, мулк, жамоат хавфсизлиги ва ҳ.к.), айб шакли, жиноий қилмишнинг қонунда қайси тоифага (ЖК 15-моддаси) киритилганлиги билан белгиланиши тўғрисида раҳбарий кўрсатувлар берилган.
Суд, юқоридаги раҳбарий кўрсатмага амал қилиб, судланувчи ХХХга жазо тури ва миқдорини тайинлашда, айбига тўлиқ иқрор бўлиб, қилмишидан чин кўнгилдан пушаймонлигини, муқаддам судланмаганлигини, 4 нафар фарзанди борлигини, оилада ягона боқувчилигини, содир этилган жиноятнинг ижтимоий хавфлилик даражасини инобатга олиб, уни жамиятдан ажратмаган ҳолда қайта тарбиялаш мумкин деган фикрга келиб, модда санкцияси доирасида жарима жазоси тайинлашни лозим деб топади.
Суд, Тошкент шаҳар Наркология диспансерининг 2021 йил 
19 январдаги 55-сонли далолатномасига асосан, ХХХ гиёҳвандликдан даволанишга муҳтож эмаслигини инобатга олган ҳолда, унга нисбатан Ўзбекистон Республикаси ЖК 96-моддаси тартибида гиёҳвандликдан мажбурий тарзда даволаш чоралари қўлламасликни лозим топади.
Суд, далилий ашё тариқасида олинган, 09.02.2021 йилги               № 0018991-сонли квитанция асосида Ўзбекистон Республикаси ДХХ МТ ва ХТБга топширилган 1,475 гр. “марихуана” гиёҳвандлик воситасини йўқ қилишни лозим деб ҳисоблайди.
Ўзбекистон Республикаси ЖПКнинг 454, 457, 460, 463, 465, 468, 471, 473-моддаларига амал қилиб, суд

[bookmark: _GoBack]	ХХХ, Ўзбекистон Республикаси ЖКнинг 276-моддаси 1-қисмида назарда тутилган жиноятни содир этганликда айбли деб топилсин.
	ХХХга Ўзбекистон Республикаси ЖКнинг 276-моддаси 1-қисми билан энг кам ойлик иш ҳақининг 20 (йигирма) баравари яъни 4.460.000 сўм миқдорда жарима жазоси тайинлансин.
Ҳукм қонуний кучга киргач гаров тариқасида қабул қилинган ва Тошкент шаҳар ИИББ Молия-иқтисод бўлими депозит ҳисоб рақамига топширилган  4.500.000 (тўрт миллион беш юз минг) сўм гаров пулларидан 4.460.000 (тўрт миллион тўрт юз олтмиш минг) сўм жаримани қоплаш учун - қаратилсин.
Тошкент шаҳар ИИББ Молия-иқтисод бўлими депозит ҳисоб рақамига топширилган 4.500.000 (тўрт миллион беш юз минг) сўмдан қолган 40.000 (қириқ минг) сўм гаровга қўювчи Феруза Тузеловна Ходжановнага қайтарилсин.
Ҳукм қонуний кучга киргач ХХХга нисбатан қўлланилган гаров эҳтиёт чораси бекор қилинсин.
Ҳукм қонуний кучга киргач жиноят иши бўйича далилий ашё тариқасида олиниб, сақлаш учун 09.02.2021 йилги № 0018991-сонли квитанция асосида Ўзбекистон Республикаси ДХХ МТ ва ХТБга топширилган 1,475 гр. “марихуана” гиёҳвандлик воситаси тегишли тартибда йўқ қилинсин
  Ҳукмдан норози тарафлар ҳукм эълон қилинган кундан бошлаб, судланувчи ҳукм нусхасини олган кундан бошлаб, йигирма сутка ичида Тошкент шаҳар судининг жиноят ишлари бўйича апелляция инстанциясига, шикоят бериши ёки протест билдиришга ҳақлидирлар.

